
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
২৪৮
কুরু পাণ্ডব
[১১


বর্ম্মা রক্ষিত সংসপ্তকগণের প্রতি, সােমকগণের সহিত ভীমসেন কৃপাচার্য্যের প্রতি এবং নকুল ও সহদেব সসৈন্য শকুনি ও ও উলূকের প্রতি ধাবমান হইলেন।

 ক্রমে শল্যের বিক্রম অসহ্য হইয়া উঠিল। তিনি একাকীই যেন সমগ্র পাণ্ডব-সৈন্যের সহিত যুদ্ধ করিতে লাগিলেন এবং যুধিষ্ঠিরকে শরনিকরে অতিশয় ব্যথিত করিয়া তুলিলেন। তখন মহারথ ধর্ম্মরাজ রােষভরে—হয় জয়লাভ করিব না হয় বিনষ্ট হইব―এই স্থির করিয়া পুরুষকার অবলম্বনপূর্ব্বক ভ্রাতৃগণ ও বাসুদেবকে কহিলেন—

 হে নরসত্তমগণ! ভীষ্ম-দ্রোণ-কর্ণ প্রভৃতি যে সকল বীরগণ দুর্য্যোধনের নিমিত্ত সমরস্থলে পরাক্রম প্রকাশ করিয়াছিলেন, তোমরা তাঁহাদিগকে স্ব স্ব অংশানুসারে নিপাতিত করিয়াছ। এক্ষণে আমার অংশে এই মহারথ শল্য অবশিষ্ট আছেন; অতএব আমিই ইঁহাকে পরাজয় করিব। নকুল ও সহদেব আমার চক্র রক্ষা করিবেন, সাত্যকি ও ধৃষ্টদ্যুম্ন আমার দুই পার্শ্বে থাকিবেন। ধনঞ্জয় আমার পৃষ্ঠরক্ষায় নিযুক্ত হোন এবং ভীমসেন আমার অগ্রে অবস্থান করুন। আমি সত্য বলিতেছি আজি জয় হৌক আর পরাজয় হৌক আমি ক্ষত্রধর্ম্মানুসারে মাতুলের সহিত যুদ্ধে প্রবৃত্ত হইব।

 রাজা যুধিষ্ঠির এই রূপ প্রতিজ্ঞারূঢ় হইয়া মদ্রাধিপতি শল্যের সন্নিধানে গমন করিলেন। তখন মহাবীর মদ্ররাজ যুধিষ্ঠিরের প্রতি ইন্দ্রনির্ম্মুক্ত বারিধারার ন্যায় অনবরত শর নিকর বর্ষণ করিতে লাগিলেন। তৎকালে কেহই তাঁহার

	        এই পাতাটি অন্য কোনো ভাষায় উপলব্ধ নয়।

				 এই পাতা শেষ সম্পাদিত হয়েছে ০৬:০৬টার সময়, ২১ মে ২০২১ তারিখে।
	বিষয়বস্তু CC BY-SA 4.0-এর আওতায় প্রকাশিত যদি না অন্য কিছু নির্ধারিত থাকে।

